
Ysgol Brynaerau ac Ysgol Talysarn
TECHNOLEG GWYBODAETH A CHYFATHREBU

Datganiad

Sylfaenwyd y polisi hwn ar ofynion Cwricwlwm Cymru 2008 a’r Fframwaith Sgiliau yn ogystal â’r arfer dda sy’n bodoli eisoes mewn ysgolion.  Dylid addysgu rhaglen astudio pob cyfnod allweddol i’r mwyafrif helaeth o’r disgyblion sydd yn y cyfnod allweddol, a hynny mewn ffordd sy’n briodol a chydnaws â’u datblygiad â’u galluoedd. 

Mae perthnasedd TGCh i fywyd disgyblion, eu profiadau personol a datblygiadau’r dyfodol yn rhoi cymhelliant iddynt lwyddo yn y pwnc.  Mae’n rhoi’r cyfle i ddisgyblion fwynhau eu dysgu gan roi arfau iddynt  ddatblygu creadigedd, blaengaredd a meddwl annibynnol. Gall gyfrannu i gynorthwyo’r dysgwr ymholi a datrys problemau yn ogystal â hyrwyddo eu sgiliau i feddwl yn rhesymegol, cwestiynu, dadansoddi  ac ymchwilio.

Mae TGCh yn datblygu hyder a hunan barch unigolion ac yn rhoi cyfleoedd eang iddynt gyfathrebu eu syniadau a’u gwybodaeth. Mae’n hyrwyddo cydweithio gydag eraill yn yr ysgol, ysgolion cyfagos neu gyda pherson a’r begwn arall i’r byd ac yn rhoi cyfleoedd i fyfyrio, dadansoddi a dod i farn gytbwys am eu gwaith eu hunain ac eraill.
 
Amcanion cyffredinol

· Paratoi disgyblion i wynebu her a sialens byd technolegol sy’n gyson ddatblygu. Rhoi cyfleoedd i drafod datblygiadau newydd yn y maes a’r defnydd a wneir o TGCh yn y byd ehangach.
· Eu haddysgu a’u harfogi i addasu eu dysgu ar gyfer y newidiadau yma

· Cynyddu cymhwysedd a hyder disgyblion wrth weithio gyda TGCh

· Defnyddio’r dechnoleg i gyfoethogi a chodi safonau yn holl feysydd y cwricwlwm.

· Rhoi’r cyfle i bob disgybl gyrraedd ei botensial mewn TGCh fel yr amlinellir yn y Cwricwlwm Cenedlaethol

· Sicrhau y gall pob disgybl ddefnyddio, a chael profiad annibynnol ac ar y cyd o ddefnyddio ystod o adnoddau a chyfarpar TGCh i’w alluogi i gyrraedd y lefel uchaf o ran cymhwysedd a dealltwriaeth

· Galluogi disgyblion i gydweithio a rhannu syniadau yn ogystal â hunan asesu gwaith eu hunain a’u cyfoedion

Technoleg gwybodaeth a chyfathrebu yn y Cyfnod Sylfaen
Yn y Cyfnod Sylfaen, dylai TGCh fod yn rhan gyfannol a hanfodol o bob Maes Dysgu. Dylid datblygu sgiliau, gwybodaeth a dealltwriaeth plant mewn perthynas â TGCh drwy ystod o brofiadau sy’n rhoi cyfle iddynt ddarganfod a datblygu, a chreu a chyflwyno gwybodaeth a syniadau. Dylid arsylwi’r cynnydd yng ngallu plant mewn TGCh gan ddangos dealltwriaeth o ddatblygiad plentyn a’r camau y mae plant yn mynd drwyddynt wrth ddatblygu.

Technoleg gwybodaeth a chyfathrebu yng Nghyfnod Allweddol 2
Yng Nghyfnod Allweddol 2, dylid rhoi cyfleoedd i’r dysgwyr adeiladu ar y profiadau a gawsant yn ystod y Cyfnod Sylfaen. Dylid eu haddysgu i ystyried y math o wybodaeth sydd ei angen arnynt i gefnogi eu tasgau a’u gweithgareddau a sut y gallant ddod o hyd i’r wybodaeth honno; defnyddio ystod gynyddol o offer ac adnoddau TGCh i ddarganfod, prosesu a throsglwyddo gwybodaeth berthnasol o amrywiaeth o ffynonellau penodol diogel ac addas; a datblygu a chyfleu eu syniadau mewn ffyrdd priodol gan ddatblygu ymdeimlad o ddiben a chynulleidfa.

Amcanion penodol
SGILIAU TGCh
Datblygu gallu disgyblion i DDARGANFOD A DADANSODDI GWYBODAETH trwy gynnig cyfleoedd iddynt:
· drafod diben eu tasgau, eu cynulleidfaoedd arfaethedig a’r adnoddau sydd eu hangen
· ddarganfod gwybodaeth o amrywiaeth o ffynonellau ar gyfer diben a ddiffinnir
· ddewis gwybodaeth addas a llunio barn syml am ffynonellau gwybodaeth
· gynhyrchu a defnyddio cronfeydd data i ofyn ac ateb cwestiynau
· gynhyrchu a defnyddio modelau a/neu efelychiadau i ofyn ac ateb cwestiynau
· ymchwilio i effaith newid y newidynnau mewn modelau a/neu efelychiadau er mwyn gofyn ac ateb cwestiynau ‘Beth pe bai...?

Datblygu gallu disgyblion i GREU A THROSGLWYDDO GWYBODAETH trwy gynnig cyfleoedd iddynt:
· greu a throsglwyddo gwybodaeth ar ffurf testun, delweddau a sain, gan ddefnyddio ystod o galedwedd a meddalwedd TGCh
· greu ystod o gyflwyniadau gan gyfuno amrywiaeth o wybodaeth a chyfryngau
· rhannu a chyfnewid gwybodaeth yn ddiogel drwy ddulliau electronig

Datblygu dealltwriaeth disgyblion mewn IECHYD, DIOGELWCH AC AMDDIFFYN PLANT trwy gynnig cyfleoedd iddynt:
· ddysgu fod yn gyfforddus, diogel a chyfrifol wrth ddefnyddio TGCh, ac ystyried y peryglon a’r risgiau yn eu gweithgareddau. Dylent allu dilyn cyfarwyddiadau i leihau’r risg iddynt hwy eu hunain ac eraill.


SGILIAU AR DRAWS Y CWRICWLWM 
· Datblygu meddwl
Mewn TGCh, bydd y dysgwyr yn cynllunio eu gweithgareddau gan adnabod meddalwedd a chaledwedd priodol. Byddant yn ystyried anghenion y gynulleidfa, a byddant yn creu ac yn datblygu eu cyflwyniadau

yn unol â hynny. Byddant yn defnyddio TGCh i archwilio a datrys problemau mewn ystod o gyd-destunau, a byddant yn myfyrio ynghylch cryfderau a gwendidau eu hatebion.

· Datblygu cyfathrebu
Mewn TGCh, bydd y dysgwyr yn trosglwyddo ac yn cyflwyno gwybodaeth mewn amrywiaeth o ffyrdd, gan gynnwys testun, graffiau, lluniau a sain, i gefnogi eu gweithgareddau mewn ystod o gyd-destunau. Byddant yn darllen gwybodaeth o ystod eang o ffynonellau TGCh a ffynonellau nad ydynt yn rhai TGCh, a byddant yn trafod eu gwaith â’u cyfoedion, eu hathrawon a phobl eraill. Byddant yn defnyddio TGCh i ddehongli a dadansoddi gwybodaeth a throsglwyddo eu canfyddiadau mewn ffyrdd sy’n addas i’w cynulleidfa a’u diben arfaethedig.

· Datblygu rhif
Mewn TGCh, bydd y dysgwyr yn defnyddio data a gwybodaeth fathemategol a gyflwynir ar ffurf rhifau a graffiau mewn meddalwedd trafod data. Byddant yn defnyddio rhif i gasglu a chofnodi data i’w ddehongli mewn taenlenni ac efelychiadau, a byddant yn cyflwyno eu casgliadau ar ffurf graffiau a siartiau gan wirio’u cywirdeb cyn eu prosesu.

